
HUJACHELEWA KUANZA UPYA

Tafakari ya Maisha, Safar Yako, na Wakati Wako Sahihi

Kuna  wakati  katika  maisha  ambapo  mtu  hujikuta  akiuliza,  “Nimefika  hapa  kwa  nini?” Unaweza  kuwa

umepanga  maisha  yako  kwa  namna  fulani,  lakini  mambo  yakabadilika  ghafla.  Ulichokua  ukikitegemea

kikapotea, ulichokiamini kikashindikana, mtu uliyemtegemea akakuumiza, uliyotarajia kupata kazi ukakosa,

ulidhani utafanikiwa mapema ukajikuta bado unapambana.

Katika  maisha  ya  mwanadamu,  hali  kama  hizi  zinaweza  kuwa  nzito  zaidi  kwa  sababu  mara  nyingi

tunajilinganisha na watu tunaowaona wakifanikiwa. Unafungua simu unaona mtu amemaliza chuo, mwingine

ameanzisha  biashara,  mwingine  amenunua  gari,  mwingine  ameoa  au  ameolewa,  na  mwingine  anaonekana

kuwa na maisha mazuri.

Ndani yako unaweza kuanza kujiuliza, “Mimi nimekwama wapi?” Lakini ukweli ni huu: maisha si

mashindano yenye mstari mmoja wa kumalizia. Kila mtu ana wakati wake, mapambano yake na safari

yake. 

Wakati mwingine tatizo si kwamba maisha yako hayana kitu kizuri ila tatizo ni kwamba umeanza kuangalia

sana kile ambacho huna mpaka umesahau kile ambacho tayari unacho. Mtu anaweza kuwa na afya, familia

inayompenda, kipaji, akili na nafasi ya kuanza tena, lakini kwa sababu hana fedha anazotaka, anaona maisha

yake hayana maana.

Mwingine  anaweza  kuwa  amefeli  mtihani  mmoja  na  kuanza  kujiita  mjinga,  mwingine  ameachwa  katika

uhusiano na kuamini kwamba hatapendwa tena, na mwingine amefanya biashara ikafa na kuamua kwamba

yeye si mfanyabiashara. Hapo ndipo tatizo linapoanza kubadilika kutoka kuwa tukio na kuwa utambulisho.

Umeshindwa jambo, lakini unaanza kusema,  “Mimi ni mshindwa,” umefanya kosa, lakini unaanza kusema,

“Mimi  sifai,” umechelewa,  lakini  unaanza  kusema,  “Maisha  yangu  yamekwisha.” Huo  ndio  mtazamo

tunaotakiwa kuuvunja.

Kwa nini unahisi umechelewa?

Mara nyingi tunahisi tumechelewa kwa sababu tunatumia maisha ya watu wengine kama kipimo cha maisha

yetu. Katika jamii yetu, mtu anaweza kuulizwa mara kwa mara:

👉 “Umemaliza chuo?”



👉 “Unafanya kazi gani?”

👉 “Umeoa?” / “Umeolewa?”

👉 “Biashara yako inaendeleaje?”

Maswali haya yakijirudia, yanaweza kumfanya mtu ajione kama ameshindwa ikiwa majibu yake hayafanani na

matarajio ya watu. Lakini maisha yako hayapaswi kuendeshwa na ratiba ya watu wengine.

👇 MFANO WA NELSON MANDELA

Nelson Mandela alitumia miaka mingi gerezani kabla ya kufikia nafasi kubwa katika maisha yake ya

umma. Miaka hiyo haikuwa rahisi, lakini haikumaanisha kwamba maisha yake yalikuwa yamekwisha.

